
CAP. XXIII.

93



29 Guai a vuì, Scribi e Farizei ipocriti, che fabbrichæ Sepulcri a i prufeti, e abbellì i monumenti di giüsti,

30 E dî: se füscimu stæti a i tempi di nostri рuæ, nu
sæscimu stæti so cumplici ne u sparze u sangue di prufeti.

31 Cuscì pruvæ cuntru vuì mæximi che sei figgi de
quelli che han ammassòu i prufeti.

32 Vuì ascì cumpî a mezüa di vostri puæ.

33 Serpenti razza de vipere, cumme schivieì a cundanna dell’infernu?

34 Eccu che per questu mi ve mandu di prufeti e di
sapienti e di Scribi, e de quelli n’ammassieì, ne mettieì
in cruxe, e ne fragellieì in tê vostre scinagoghe, e i perseguitieì de sittæ in sittæ;

35 Perchè ve vegne addossu tüttu u sangue giüstu
sparsu in scia tæra, da u sangue du giüstu Abele scin a u
sangue de Zaccaria figgiu de Barachia, ch’eì ammassòu
fra u tempiu e l’artâ.

36 In veitæ ve diggu che tütte queste cose vegniàn
surva questa generasiun.

37 Gerüsalemme, Gerüsalemme, che ti ammassi i
prufeti e ti lapidi quelli che sun mandæ a ti, quante
votte ho vusciüu radünâ i to figgieu cumme a galinha a
radünha i so pullin suttu i àe e ti nun hæ vusciüu?

38 Eccu a vostra caza a ve sâ lasciâ dezærta.

